
                                             Ágúst

Aðsetur skrifstofu flytur að Hvanneyri

Aðalfundur Búnaðarsamtaka Vesturlands ályktaði um flutning á aðsetri skrifstofu BV að Hvanneyri.  Jafnframt var heimilað að selja húsnæði BV að Borgarbraut 61.  Nú hefur húsnæðið í Borgarnesi verið selt og verður það afhent kaupanda þann 22. september næstkomandi.  Þá hafa Búnaðarsamtök Vesturlands gert samkomulag við Hvannir ehf. um kaup á skrifstofuhúsnæði á Hvanneyri.  Hafnar eru framkvæmdir við að standsetja nýja húsnæðið.  Vonast er til að flutningur  á skrifstofu geti orðið um mánaðarmót ágúst/sept.

Bókhald

Við minnum þá aðila sem láta færa bókhald sitt hjá Búnaðarsamtökunum á að nú styttist í uppgjör virðisaukaskatts. Því óskum við eftir að fá bókhaldsgögn sem fyrst til skráningar. 

Grunnnámskeið í dkBúbót 20. ágúst 2003

Boðið verður upp á námskeið í nýja bókhaldsforritinu dkBúbót á Hvanneyri miðvikudaginn 20. ágúst kl. 10-17 ef næg þátttaka fæst. Frestur til að tilkynna þátttöku er til 18. ágúst. Þeir sem þegar hafa skráð sig eru beðnir að staðfesta skráningu.

Þátttakendur þurfa ekki að hafa tölvu meðferðis þar sem námskeiðið er í fyrirlestraformi. Námskeiðinu verður fylgt eftir með heimsókn leiðbeinanda þar sem veittar verða einstaklingsleiðbeiningar í notkun forritsins. Á námskeiðinu verður farið yfir grunnatriði bókhalds s.s. meðhöndlun og skráningu fylgiskjala og afstemmingu færslna. Jafnframt verður farið yfir öll helstu kerfi í dkBúbót þ.e. fjárhagsbókhald, viðskiptamannabókhald, launabókhald, sölureikninga, vsk-uppgjör, eignaskráningu og fyrningar. Nýir notendur dkBúbótar eru hvattir til að prófa forritið áður en námskeið er sótt. Átaksverkefnið “Upplýsingatækni í dreifbýli” styrkir námskeiðið. Þátttakendur greiða námskeiðsgjald kr. 3000,-. Innifalið er hádegisverður og námsgögn. Leiðbeinendur verða Sigurður Eiríksson frá Bændasamtökum Íslands og Guðrún Sigurjónsdóttir frá Búnaðarsamtökum Vesturlands.  Búnaðarsamtök Vesturlands hvetja bændur til að sækja námskeiðið.

Hey- og jarðvegssýni  og úttektir á jarðabótum og vatnsveitum

Bændur sem áhuga hafa á að tekin séu hjá þeim hey- og jarðvegssýni eða eru tilbúnir fyrir úttekt á jarðabótum eru minntir á að láta vita til skrifstofu Búnaðarsamtakanna sem fyrst.  Einnig eru bændur minntir á að koma hirðingarsýnum í efnagreiningu að Hvanneyri.

Bændur sem unnið hafa að gerð vatnsveitna og eru að ljúka framkvæmdum láti vita á skrifstofu Búnaðarsamtakanna vegna úttektar.  Minnum bændur á að hafa alla reikninga til staðar, einnig að eigið vinnuframlag komi fram.

Nýr starfsmaður

Guðlaugur Antonsson á Hvanneyri hefur nú komið til starfa hjá Búnaðarsamtökunum á nýjan leik. Guðlaugur var ráðunautur BV til 1998 en síðan þá framkvæmdastjóri Nautastöðvar BÍ.  Guðlaugur er boðinn velkominn aftur til starfa.

Unghrossaskoðun

 Með tilkomu Guðlaugs Antonssonar til starfa hjá Búnaðarsamtökunum geta samtökin á nýjan leik boðið hrossaeigendum uppá skoðun ungra hrossa í uppvexti eða tamningu. Gjald fyrir slíka skoðun verður samkvæmt áður útgefinni gjaldskrá samtakanna. 

Sauðfjárdómar og fjárbókaskil

Sauðfjárdómar á vegum BV á Vesturlandi og Vestfjörðum verður með nokkuð hefðbundnum hætti í haust.  Í næsta fréttabréfi verður nánar greint frá fyrirkomulagi sauðfjárdóma.

Við minnum bændur á fjárbókarskil vegna 2002 og 2003.  Þeir sem vilja fá uppgerða vorbók fyrir árið 2003 þurfa að gera skil á fjárbók strax. 

Einstaklingsmerkingar búfjár

Þann 11. júní síðastliðin gekk í gildi reglugerð nr. 463/2003 um einstaklingsmerkingar búfjár. Hægt er að nálgast reglugerðina í heild sinni á Netinu, slóðin er www.reglugerð.is.

Bændasamtökum Íslands er falin umsjón með framkvæmd reglugerðarinnar sem felst m.a. í; smíði og rekstri tölvukerfis til skráningar; útboði og innkaupum á merkjum og ísetningarbúnaði; samningagerð við merkjaframleiðendur; dreifingu merkja til búfjáreigenda; innheimtu og reikningshaldi og skráningu fyrir bændur sem ekki hafa nettengingu að því leiti sem þeir geta ekki séð um slíkt sjálfir.

Umráðamaður búfjár er ábyrgur fyrir færslu upplýsinga um öll dýr hjarðarinnar, annaðhvort í gagnagrunn eða á skýrsluform, sem skráningaraðili lætur í té. 

Umráðamaður búfjár ber ábyrgð á að allt búfé sem alið er á hans vegum sé merkt innan tilskilins tíma frá fæðingu með viðurkenndu merki, sem fylgir dýrinu alla ævi þess, ákvæði þessi gilda þó ekki um merkingu sauð- og geitfjár.

Setning reglugerðarinnar grundvallast m.a. á að við útflutning landbúnaðarafurða er nauðsynlegt að geta sýnt fram á að rekjanleiki íslenskrar landbúnaðarframleiðslu sé sá sami og erlendra, frá 1. janúar 2005 verða allar matvörur sem seldar verða innan Evrópusambandsins að vera rekjanlegar. Einnig er rekjanleiki mikilvægur fyrir íslenskan markað, íslenskir framleiðendur sýna með því fram á innra eftirlit með framleiðslunni og að það sama gildi um vöru til útflutnings og vöru á innanlandsmarkað. 

Grunnur ættfærslna og ræktunarstarfs styrkis með auknum fjölda gripa skráðum; samræmd heilsufarsskráning gripa verður tekin upp samfara einstaklingsmerkingunum hún veitir upplýsingar um heilsufar og lyfjanotkun á búunum; meðhöndlun og lyfjafjöf verður skráð á einstaklingsnúmer gripsins, þetta ætti m.a. að auðvelda framleiðslu og markaðsstarf því fjöldi og aldur gripa ætti að vera þekktari stærð en nú er.  Einnig ætti forðagæsla, búfjár- og gróðureftirlit að auðveldast. 

Merkingar svína

Öll svín sem slátrað er eftir 1. september 2003, skulu merkt samkvæmt  ákvæðum reglugerðarinnar. Allir spenagrísir skulu merktir innan 20 daga frá fæðingu með fjögurra stafa eldisnúmeri (húðflúri) í eyra. Aðkeypt svín skulu merkt í upprunahjörð. Hópnúmer sláturgríss er samsett úr tveimur númerum, annars vegar 2 stafa framleiðandanúmeri sem hvert bú fær úthlutað og hins vegar 2 stafa vikunúmeri sem gefur til kynna fæðingarviku gríssins. Fullorðin dýr og ásetningsdýr skulu merkt með plötumerki í eyra sem bera svipaðar upplýsingar og nautgripamerkin sem lýst er hér síðar þó má litaskipta merkjum svína eftir stofni.

Merkingar nautgripa

Kálfar sem fæddur eru frá og með 1. september næstkomandi og settir verða á skulu merktir innan 30 daga frá burði og allir nautgripir skulu bera einstaklingsmerki frá og með 1. janúar 2005. Skylt verður að skrá ýmsar upplýsingar um gripina og koma þeim upplýsingum í gagnagrunn þann sem heldur utan um einstaklingsmerkingarnar. Þetta eru t.d. upplýsingar um fæðingardag grips, - mánuð og - ár, númer grips, kyn, ætterni og förgunardag og skal þeim komið á framfæri mánaðarlega í dagbók sem útveguð verður. Þetta eru upplýsingar sem komið hefur verið til skila í skýrsluhaldi nautgriparæktarinnar um áratuga skeið. Þátttaka í skýrsluhaldinu er því augljóslega til verulegs hagræðis, þar sem skýrsluskilin koma í stað hinnar mánaðarlegu skila dagbókarinnar. Auk þess nýtast upplýsingarnar þá í hinu sameiginlega ræktunarstarfi nautgriparæktarinnar. Megin skráning á meðhöndlun og lyfjagjöf verður í höndum dýralækna, sjúkdóma- og lyfjaskráning bænda verður annars vegar gegnum Netið og hins vegar á sérstökum eyðublöðum frá Embætti yfirdýralæknis.

Merkin sem verða notuð í nautgripi eru forprentuð og á þeim verða eftirfarandi upplýsingar:

1. Einkennisstafir Embættis Yfirdýralæknis (YD)

2. Einkennisstafir Íslands (ÍS)

3. Hjarðnúmer, sex stafa fasteignamatsnúmer (t.d. 12 34 56), ef fleiri en einn búfjáreigandi er á sömu jörðinni kemur 1 stafs aukanúmer til aðgreiningar.

4. Gripanúmer, fjögurra stafa (frá 0001-9999).

Ekki er mögulegt að nota sama merkið nema einu sinni og ekki er heimilt að nota númer sem þegar er í notkun innan hjarðar. Tíu ár skulu líða á milli notkunar á sama númeri. Pantanir á merkjum fara til BÍ, ýmist gegnum Netið þar sem bændur fá sent í pósti notendanafn og lykilorð, frá héraðsráðunautum eða dýralækni. Hægt er að panta merkjafjölda sem samsvarar u.þ.b. eins árs notkun á búinu.

Þar sem gripir hafa verið merktir eða númeraðir með einhverjum hætti, skal haldið áfram með þá númeraröð. Einnig verður hægt að merkja fullorðna gripi sem fyrir eru á búinu með nýju merki, þannig að mögulegt verður að fá ósamfellda númeraröð fyrir lifandi gripi og svo hlaupandi númer fyrir væntanlega ásetningskálfa næsta árið. Aðeins verður ein númeraröð í gangi á búinu þ.e. sama númeraröð verður fyrir ásettar kvígu- og nautkálfa. Ekki skal merkja gripi sem slátrað er innan mánuðar frá burði en sláturkálfa skal einkenna með númeri móður þegar komið er með þá til slátrunar. Kálfa sem seldir eru til lífs skal merkja áður en þeir eru fluttir af fæðingarbúi.

Glatist merki skal gripurinn merktur að nýju, nýja merkið skal vera með sömu upplýsingum og gamla merkið, auk þess verður það einkennt með bókstafnum N, fyrir nýtt merki.

Sláturleyfishafar eiga að sjá um að koma númerum sláturgripa inn í gagnagrunn að slátrun lokinni. Ef gripir týnast, farast eða er slátrað heima til eigin nota, sjá bændur um að koma upplýsingum um afdrif gripanna inn í gagnagrunn búfjárræktarinnar. Skýrsluhaldsbændur skrá þær upplýsingar eins og áður, þeir sem ekki eru í skýrsluhaldi skrá upplýsingar ýmist á Netinu eða í áðurnefndum dagbókar formum. 

Gert er ráð fyrir að kerfið verði kostað með sölu merkja, líklegt er að venjulegt forprentað plötumerki kosti ca. 60 krónur, raflæst merki (lítið hringlaga) kosti rúmar 200 krónur og stærri gerð slíkra merkja um 230 krónur. Rekstrarkostnaður kerfisins hefur verið áætlaður 200 krónur á merki sem leggst þá við merkjaverð. Tangir til ísetningar kosta á bilinu 2.900-4.200 krónur.

Merkingar hrossa

Öll ásetningsfolöld fædd eftir 1. janúar 2003 skulu einstaklingsmerkt við hlið móður fyrir 10 mánaða aldur með ör- eða frostmerki. Folöld sem slátrað er fyrir þann tíma skulu auðkennd þannig að fæðingarnúmer móður sé gefið upp við slátrun. Á hrossarækarhluta heimasíðu BÍ, www.bondi.is er að finna upplýsingar um þá aðila sem annast ör- og frostmerkingar. Þeir sem ekki eru nettengdir fá allar nánar upplýsingar hjá Bændasamtökum Íslands eða Búnaðarsamböndum.

Merkingar alifugla

Allir alifuglar sem slátrað er eftir 1. september 2003, skulu merktir samkvæmt ákvæðum reglugerðar þessarar. Framleiðandi skal einkenna hvern alifuglahóp í útungunarstöð með sérstöku hópnúmeri. Númer þetta skal vera minnst ellefu tölustafir og þannig uppbyggt að fyrstu þrír tölustafirnir merkja framleiðandann, síðan koma tveir tölustafir fyrir árið, tveir fyrir vikuna sem ungarnir eru klaktir í, tveir fyrir raðnúmer eldishópsins innan viku og loks tveir fyrir húsnúmer.

Sjúkdóma- og lyfjaskráning

Eitt helsta markmið einstaklingsmerkingarinnar er að tryggja öryggi búfjárafurða til neyslu, því er skráning á sjúkdómsgreiningu og lyfjameðhöndlun lykilatriði. Dýralæknir skráir eftir hverja vitjun, sjúkdómsgreiningu og lyfjameðhöndlun. Þá skráir hann leiðbeiningar um framhaldsmeðhöndlun og hvenær leyfilegt er að nýta afurðir til manneldis. Greini dýraeigandi sjúkdóm án þess að kallaður sé til dýralæknir skráir hann greininguna sjálfur. 

Óskráð dýr

Komi í ljós að skráningu dýra í tiltekinni hjörð sé ábótavant skal stöðva allan flutning dýra frá hjörðinni þar til úr hefur verið bætt.

Búfjárskýrsluhald

Svo sem fram hefur komið er mun einfaldara að uppfylla kröfur reglugerðarinnar ef viðkomandi bóndi er nú þegar með sitt búfé í skýrsluhaldi Bændasamtakanna, þessu hafa margir gert sér grein fyrir nú þegar ekki síst á svæði Búnaðarsamtaka Vesturlands og hefur nú á síðustu vikum orðið allnokkur fjölgun þátttakenda í skýrsluhaldi.

Meistaramót í hrútadómum

Sunnudaginn 24. ágúst næstkomandi stendur Sauðfjársetrið í Sævangi á Ströndum fyrir meistaramóti í hrútadómum. Framkvæmdin verður með þeim hætti að sérvalin nefnd valinkunnra ráðunauta og hrútaþuklara mun taka nokkra hrúta til skoðunar og raða þeim í gæðaröð fyrirfram. Yfir þessari röð mun hvíla mikil leynd. Fyrirkomulag keppninnar verður síðan með þeim hætti að keppt er í tveimur flokkum. Annar er hugsaður fyrir vana bændur og fleiri vitringa, en hinn fyrir óvana sem þurfa þó að vita hvað snýr aftur og fram á hrútnum Þeir sem eru vanir hrútadómum þurfa að stiga fimm hrúta á hefðbundinn hátt og raða þeim í gæðaröð. Hinir þurfa ekki að beita stigum í mati sínu á gæðum hrútanna. Keppendur í báðum hópum þurfa að rökstyðja dóma sína og vegur snjall rökstuðningur og lýsingar þungt í lokaeinkunn hinnar alvöldu dómnefndar. Góð verðlaun eru í boði í báðum flokkum.

Skráning er óþörf, keppendur og áhorfendur þurfa aðeins að mæta til leiks í Sævangi, í síðasta lagi klukkan 14:00. Í tilefni keppninnar verður einnig haldin vegleg grillveisla í Sævangi þar sem gæðakjöt af sérvöldum húnvetnskum heiðalömbum og vöðvaþykkum Strandalömbum sem kroppað hafa hinn kjarnmikla gróður sem vex við skaflarendur hinna tilkomumiklu Strandafjalla.

Sauðfjársetur á Ströndum

- www.strandir.is/saudfjarsetur

Rúlluplastsútboð - fréttatilkynning

Eins og kunnugt er leituðu sauðfjárbændafélögin á Vesturlandi tilboða í rúlluplast nú í vor. 

Leitað var til fimm innflytjenda sem voru: 

KB Borgarnesi,  Búaðföng  ehf á Hvolsvelli,  Vélaver hf  R.V.K,  

Vélar og Þjónusta hf  R.V.K. og Ingvar Helgason hf  Reykjavík. 

Fengum við svör frá þeim öllum. Verð voru nokkuð mikið misjöfn. Hagstæðasta tilboðið að mati okkar sem um þetta sáum kom frá fyrirtækinu Búaðföng ehf á Hvolsvelli og var því tekið 

Það er eftirfarandi:

Polybale hvítt



Verð án vsk.

Verð með vsk.

50 cm. plastrúlla   
          

4.050,-  kr. 

5.042,-  kr.
75 cm. plastrúlla


4.950,-  kr.

6.163,-  kr.


Gjalddagi  01.10.2003 eindagi 15. 10. 2003.  Plastið er flutt inn vorið 2003.  Reikningar verða dagsettir í  júní og innheimtir af seljanda.  Plastið afhendist um mánaðarmótin maí/júní í Dalasýslu, Snæfells og Hnappadalssýslu, Mýra og Borgarfjarðarsýslu

 Þátttaka var nokkuð misjöfn eftir landsvæðum en þó alveg viðunandi þegar á heildina er litið. Það voru um það bil 50 býli með í tilboðinu, með töluvert á annað þúsund plastrúllur og samsvarandi af garni og neti. Þá hafa menn viljað vera með eftirá og borið því við að auglýsingin um útboðið hafi farið framhjá þeim. Reynt var að koma til móts við þá aðila eins og hægt var, en það eru vinnubrögð sem ekki ganga til lengdar. Annað hvort eru menn með í þessu verkefni frá upphafi eða ekki.  Plastið var komið á afhendingastaðina laugadaginn 14. júní. 

Fyrir hönd sauðfjárbændafélagana áVesturlandi

Sigurður Helgason Hraunholtum sími 435-6679/894-6679

Ný þreskivél á svæðið

Kornræktarfélag Kolbeinstaðahrepps hefur fjárfest í þreskivél og traktorknúnum kornvalsi.  Kornrækt fer vaxandi í Kolbeinstaðahreppi og reyndar eru sífellt fleiri bændur á svæði BV að prófa sig áfram með kornrækt.

Ný gjaldskrá BV í B deild stjórnartíðinda nr. 593/2003

Ný gjaldskrá BV hefur tekið gildi og birst í stjórnartíðindum.  Helstu atriði úr gjaldskrá:

· Ekki er um breyting á tíma- eða sæðingagjaldi að ræða.

· Heimild er veitt til að innheimta álag á útselda vinnu sé óskað forgangs.

· Árgjald Betra Bú verkefnis og bændabókhalds fellt niður.

· Styrkur vegna búrekstraráætlana viðskiptfærist á bónda og kemur til frádráttar vinnu við áætlanagerð.

�











